
Des blantches cigognes a foûjon. 

 

Lu spèctake est si rare ku dju n' såros m' apêtchî d' a cåzer. 

Dj'astins l' 24 d' aousse duvè 7 eûres al nute, cand iles ont arivé. Il avot fwêt ène bèle 

djoûrnée, lu solê n'ére nin co coûtchî et sa lumîre dorée rusclatichot su nös tèts(toits) Iles 

s' avint abatus (avaienbt atterri) in pö dvant dins ène putite pature, al tchèsse ås 

mizrètes (souris des champs) û ås foyons(taupes). Pis, on l-z è vu ariver sins brut, bin 

påjîr'mint : ène vintin.ne du blanches cigognes rukèrint les hyôts tèts et les potôs d'èclêradje 

pou s' ruspöser. 

Ké bê tablô du vèy su tchèke måjon, deus, trwas et minme 4 grands ojês blance et nwârs, 

alignîs su la crèsse des tèts, avu pa des côps yène û l' ôte ki tchandjot d'måjon , d'in vol påjûre, 

lant, silancieu et cåzu majèstuweu. 

Les djins ki les rwêtint dvant les uchs n' a ruv'nint nin. On plot criyî, les tchins plint bawiyî … 

rin n' î fjot. Iles continuwint leu prandjîre (sieste), a nous wêtant d'in rgard si doû k' on årot dit 

k' il astot cåzu souriant. 

Yène du zèles, maleureûsmint, è tiré ène mwêje cåte. Ile s' avot pözé su in potô du hyôte 

tansion (15.000 V.) Cè ki dvot ariver è arivé. Cand ill' è volu s'alver , les êles ont buké les fils 

et la malereuse è grèyî su place. (Des spécialisses l'ont vnu rkêr. Ile avot sté baguée an 

Almagne, parèt-i.) 

Pîs, lu solê è bachi, l'ombrant è vnu et dj'ans dvu lêchî dwârmu les grands ojês. 

Lu landmwin å matin, il a dmèrot co kékènes su ène måjon û l' ôte, tins k' les ôtes dujunint 

dins les tchamps. Duvè 10 eûres, iles su sont rassannées al minme pature, pî on lz è vu s'alver 

et pourchûre leu route. 

Dj'avins sté gâtés . Espèrans k'iles nous åront pwârté chance ! Putète k' après l'iviêr, il arivrèt 

amon ynk û l'ôte in bé gros poupon bin rouzlant. 

Ca, ça siêve a ça ossi, les cigognes ! 

 
Louwis Bêdjot, al gare du Grêde 26/08/00, divins: Coutcouloudjoû l° 62. 


